
«ՓԱՍՏԱՀԱՎԱՔ ՀԱՆՁՆԱԺՈՂՈՎԻ ԱՆԴԱՄԻՆ ՀԱՏՈՒՑՈՒՄ ՎՃԱՐԵԼՈՒ ԿԱՐԳԸ ԵՎ ՉԱՓԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1.Ֆինանսների նախարարություն
	05.05.2025

	
	01/11-1/9406-2025

	ՀՀ ֆինանսների նախարարությունն ուսումնասիրել է «Փաստահավաք հանձնաժողովի անդամին հատուցում վճարելու կարգը և չափը սահմանելու մասին», «Փաստահավաք հանձնաժողովում ընտրվելու նպատակով ոչ առևտրային կազմակերպությունների կողմից թեկնածուների ներկայացման կարգը, ներկայացվող փաստաթղթերի ցանկը, դրանց ներկայացման և ուսումնասիրման կարգը սահմանելու մասին» և «Փաստահավաք հանձնաժողովի գործունեության կարգը սահմանելու մասին» ՀՀ կառավարության որոշումների նախագծերը և հայտնում է, որ դիտողություններ և առաջարկություններ չունի:
	Ընդունվել Է



	2.Մարդու իրավունքների պաշտպան
	

	
	

	Նախագծերի փաթեթը 10.04.2025թ.-ին թիվ //16059-2025 գրությամբ ուղարկվել է Մարդու իրավունքների պաշտպանին, սակայն նախագծերի փաթեթը Վարչապետի աշխատակազմ ներկայացնելու պահի դրությամբ կարծիք չի ներկայացվել:

	3.Վարչապետի աշխատակազմի պետաիրավական վարչություն
	04.06.2025

	
	02/10.19/18156-2025

	       Նախագծի համաձայն՝ Փաստահավաք հանձնաժողովի անդամի գործունեության համար հատուցման ամսական չափ սահմանվելու է «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» Հայաստանի Հանրապետության օրենքին համապատասխան պետական պաշտոն և պետական ծառայության պաշտոն զբաղեցնող անձանց բազային աշխատավարձի տասներկուսապատիկի չափով: Ըստ էության, առաջարկվող չափը նույնանում է Վճռաբեկ դատարանի պալատի նախագահի, Ազգային անվտանգության ծառայության տնօրենի, Արտաքին հետախուզության ծառայության պետի, ԶՈՒ գլխավոր շտաբի պետի, Ոստիկանության պետի և մի շարք պետական այլ պաշտոնյաների համար սահմանված գործակցին, որպիսի մոտեցումը ծանրակշիռ հիմնավորման կարիք ունի:

	Ընդունվել է
Հանձնաժողովի անդամների գործունեության համար հատուցման ամսական չափը նախատեսվել էր հիմք ընդունելով Փաստահավաք հանձնաժողովի գործունեության հանրային մեծ նշանակությունը, ինչպես նաև Հանձնաժողովի անդամների կողմից իրականացվող լայնածավալ աշխատանքները, այն է՝ տեղեկությունների հավաքագրում, նյութերի ուսումնասիրություններ, հարցազրույցներ և հանրային լսումների անցկացում, պետական և տեղական ինքնակառավարման մարմիններ այցելությունները, զեկույցի կազմում և այլն:
Միևնույն ժամանակ, հիմք ընդունելով ներկայացված դիտարկումը, Փաստահավաք հանձնաժողովին հատուցման ենթակա ամսական վճարի չափը վերանայվել է:

	4. Վարչապետի աշխատակազմի քաղաքացիական ծառայության գրասենյակ
	04.06.2025

	
	02/10.19/18156-2025

	       Նախագծով առաջարկվում է Փաստահավաք հանձնաժողովի անդամի գործունեության համար հատուցման ամսական չափ սահմանել «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքին (այսուհետ՝ նաև Օրենք) համապատասխան պետական պաշտոն և պետական ծառայության պաշտոն զբաղեցնող անձանց բազային աշխատավարձի տասներկուսապատիկի չափով։ 
	Նախ պետք է նշել, որ Նախագծի 1-ին կետով առաջարկվող ձևակերպումը խնդրահարույց է, քանի որ պետական պաշտոն և պետական ծառայության պաշտոն զբաղեցնող անձանց բազային աշխատավարձի չափը սահմանված չէ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքով: Մյուս կողմից պարզ չէ, թե փաստահավաք հանձնաժողովի անդամի գործունեության համար հատուցման ամսական չափը ինչ հիմնավորմամբ է կապվում պետական պաշտոն և պետական ծառայության պաշտոն զբաղեցնող անձանց բազային աշխատավարձի հետ, քանի որ փաստահավաք հանձնաժողովի անդամը չի հանդիսանում «Հանրային ծառայության մասին» օրենքով նախատեսված հանրային պաշտոն կամ հանրային ծառայության պաշտոն զբաղեցնող անձ: Ուշադրության է արժանի նաև հատուցման առաջարկվող չափը՝ բազային աշխատավարձի տասներկուսապատիկի չափով:
	Այս առումով պետք է նշել, որ 2014 թվականի հուլիսի 1-ից «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքով վարձատրության միասնական համակարգի  ներդման ժամանակ հիմնական աշխատավարձի հաշվարկման գործակիցները սահմանելիս հաշվի է առնվել  յուրաքանչյուր պաշտոնի դիրքը, պատասխանատվության շրջանակը, ղեկավարման պատասխանատվությունը, որոշումների կայացման մակարդակը և այլն։
	2024 թվականի դեկտեմբերի 4-ի ««Հանրային խորհրդի մասին» օրենքում լրացումներ և փոփոխություններ» կատարելու մասին ՀՕ-527-Ն օրենքի նախագծային տարբերակի հիմնավորման մեջ որպես փաստահավաք հանձնաժողովի հիմնական բնութագրական գիծ նշվել է, որ այն քրեական արդարադատությանը լրացնող ինստիտուտ է։ Նշվել է նաև, որ նման կառույցները արդարադատության մարմիններ չեն։ Նրանք քրեական պատասխանատվություն չեն սահմանում, պատժամիջոցներ չեն կիրառում։ Եթե նրանք ձեռք բերեն հետաքննության համար օգտակար ապացույցներ, ապա դրանք կարող են աջակցել դատարանների աշխատանքներին։
	Հարկ է նկատել, որ Օրենքով առաջին ատյանի և վարչական դատարանների դատավորների հիմնական աշխատավարձի հաշվարկման համար սահմանված է 10 գործակից, իսկ վերաքննիչ և վճռաբեկ դատարանների դատավորների համար՝ համապատասխանաբար 11 և 11․50 գործակիցներ։ 12 գործակից սահմանված է Սահմանադրական դատարանի դատավորի համար։ Ակնհայտ է, որ փաստահավաք հանձնաժողովի անդամները  չեն կրում պարտականությունների և պատասխանատվության այն շրջանակը, ինչ վերապահված է դատավորներին, ուստի առաջին ատյանի և վարչական դատարանների դատավորների հիմնական աշխատավարձի հաշվարկման համար սահմանված գործակցին հավասար կամ բարձր գործակցի սահմանումը խնդրահարույց է հանրային իշխանության համակարգում հիշյալ ինստիտուտին վերապահված կարևորագույն գործառույթների գնահատման տեսանկյունից:
	Առաջարկվող գործակիցը խնդրահարույց է նաև Օրենքով պետական այլ պաշտոնյաների համար սահմանված գործակիցների համեմատության տեսանկյունից ևս, այսպես՝ հիմնական աշխատավարձի հաշվարկման 12 գործակից  սահմանված է ԲԴԽ անդամի, նախարարի, ԱԱԾ տնօրենի, ոստիկանության պետի, ՊՊԾ պետի, ՊՎԾ ղեկավարի, ՊԵԿ նախագահի, ԱՀԾ պետի, ԶՈՒ գլխավոր շտաբի պետի համար, որոնց վերապահված լիազորությունների շրջանակը համադրելի չէ Փաստահավաք խմբի անդամի կողմից իրականացվելիք գործունեության հետ։
	Ամփոփելով վերոգրյալը՝ գտնում ենք, որ Փաստահավաք խմբի անդամին վճարվող հատուցման չափը չպետք է կապել պետական պաշտոն և պետական ծառայության պաշտոն զբաղեցնող անձանց բազային աշխատավարձի չափի հետ, իսկ վերջնիս սահմանման համար անհրաժեշտ է վերլուծել և գնահատել անհրաժեշտ և համադրելի չափորոշիչներ։

	Ընդունվել է
Փաստահավաք հանձնաժողովի հատուցման ամսական չափը վերանայվել և նվազեցվել է, ինչպես նաև նախագծում նշվել հատուցման հստակ չափ:


	5.Վարչապետի աշխատակազմի ֆինանսական և հաշվապահական հաշվառման վարչություն
	04.06.2025

	
	02/10.19/18156-2025

	1․ Փաստահավաք հանձնաժողովի անդամը չի հանդիսանում «Հանրային ծառայության մասին» օրենքով նախատեսված հանրային պաշտոն կամ հանրային ծառայության պաշտոն զբաղեցնող անձ, ուստի հասկանալի չէ ինչպես է հիմնավորվում փաստահավաք հանձնաժողովի անդամի գործունեության համար հատուցման ամսական չափը պետական պաշտոն և պետական ծառայության պաշտոն զբաղեցնող անձանց բազային աշխատավարձի հետ կապելու փաստը,
	Ընդունվել է
Նախագիծը լրամշակվել է:

	2․ որքանով է իրավաչափ և արդարացված փաստահավաք հանձնաժողովի անդամի համար սահմանված գործակիցը, հաշվի առնելով նրա գործառույթների շրջանակը, որը համադրելի չէ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքով պետական պաշտոնյաների համար սահմանված նույն գործակցի համեմատության տեսանկյունից,

	Ընդունվել է
Փաստահավաք հանձնաժողովի հատուցման ամսական չափը վերանայվել և նվազեցվել է:

	3․ Նախագծի 2-րդ կետով սահմանված «․․․ հատուցման տրամադրումն ապահովում է Հայաստանի Հանրապետության կառավարությունը ․․․» շատ անորոշ է, քանի որ որոշմամբ պետք է հստակ սահմանված լինի, թե որ մարմնի կողմից է իրականացվելու այդ հատուցման ապահովումը։ Միաժամանակ պարզ չէ, թե ինչ հիմքով է Վարչապետի աշխատակազմի և Փաստահավաք հանձնաժողովի անդամի միջև կնքվում պայմանագիր։
	Ընդունվել է
Նախագիծը լրամշակվել է


	5.Վարչապետի աշխատակազմի կադրերի և անձնակազմի կառավարման վարչություն
	04.06.2025

	
	02/10.19/18156-2025

	Նախագծի 2-րդ կետի համաձայն՝ Փաստահավաք հանձնաժողովի անդամի հատուցման տրամադրումն ապահովում է Հայաստանի Հանրապետության կառավարությունը` Վարչապետի աշխատակազմի և Փաստահավաք հանձնաժողովի անդամի միջև կնքված պայմանագրի հիման վրա: Առաջին հերթին անհրաժեշտ է պարզաբանել, թե որն է պայմանագիր կնքելու իրավական հիմքը: Բացի այդ Քաղաքացիական օրենսգրքի համաձայն՝ պայմանագիր է համարվում երկու կամ մի քանի անձանց համաձայնությունը, որն ուղղված է քաղաքացիական իրավունքներ և պարտականություններ սահմանելուն, փոփոխելուն կամ դադարելուն: Վերոնշյալի հաշվառմամբ առաջարկում ենք պարզաբանել, թե բովանդակային առումով ինչ է ներառվելու պայմանագրում (Փաստահավաք հանձնաժողովի անդամի իրավունք, պարտականություն, հատուցման վճարման ժամկետ,  պայմանագրային պարտավորությունները չկատարելու կամ ոչ պատշաճ կատարելու՝ պայմանագրից բխող հետևանք, պարտավորությունների կատարման նկատմամբ հսկողություն, աշխատանքների ընդունում-հանձնում, հաշվետվողականություն և այլն) և ինչ բնույթի պայմանագիր է նախատեսվում:
Միևնույն ժամանակ առաջարկում ենք նախագծին կից հիմնավորմամբ նախատեսել հատուցման չափի վերաբերյալ փաստարկված հիմնավորումներ:
	Ընդունվել է
Նախագիծը լրամշակվել է:

	6.Պետական եկամուտների կոմիտե
	08.08.2025

	
	01/3-4/49470-2025

	Հայաստանի Հանրապետության պետական եկամուտների կոմիտեն քննարկել է 
«Փաստահավաք հանձնաժողովի անդամին հատուցում վճարելու կարգը և չափը սահմանելու մասին» ՀՀ կառավարության որոշման նախագիծը, որի վերաբերյալ հայտնում ենք հետևյալը.
Նախագծի 2-րդ կետով նախատեսվում է՝ փաստահավաք հանձնաժողովի անդամի գործունեության համար ամսական վճարի չափ սահմանել 665.000 (վեց հարյուր վաթսունհինգ հազար) ՀՀ դրամը՝ ներառյալ հարկերը և պարտադիր այլ վճարները: Փաստահավաք հանձնաժողովի անդամի հատուցման տրամադրումն  իրականացնել Հայաստանի Հանրապետության պետական բյուջեից:
Հաշվի առնելով վերոնշյալը՝ փաստահավաք հանձնաժողովի անդամին վճարվող ամսական վճարից (հատուցման գումարից) հարկերի և պարտադիր վճարների հաշվարկման հետ կապված տեղեկատվություն ներկայացնելու նպատակով նախագծով անհրաժեշտ է հստակեցնել փաստահավաք հանձնաժողովի անդամին վճարվող հատուցման (եկամտի) տեսակը, մասնավորապես՝ վճարվող գումարի աշխատավարձ, աշխատանքների կատարման կամ ծառայությունների մատուցման դիմաց եկամուտ կամ աշխատավարձից և աշխատանքների կատարման կամ ծառայությունների մատուցման դիմաց եկամտից տարբերվող եկամուտ հանդիսանալը։
Ըստ այդմ, եթե վճարվող հատուցումը հանդիսանում է աշխատավարձ կամ աշխատանքների կատարման կամ ծառայությունների մատուցման դիմաց եկամուտ, ապա վերջիններիս մասով ՀՀ օրենսդրությամբ սահմանված կարգով և չափով ենթակա են հաշվարկման և վճարման եկամտային հարկ, դրոշմանիշային վճար, իսկ փաստահավաք հանձնաժողովի անդամի սոցիալական վճար վճարող հանդիսանալու դեպքում՝ նաև սոցիալական վճար։ Միաժամանակ, եթե փաստահավաք հանձնաժողովի անդամին վճարվող ամսական վճարը (հատուցումը) հանդիսանալու է աշխատավարձից և աշխատանքների կատարման կամ ծառայությունների մատուցման դիմաց եկամտից տարբերվող եկամուտ, ապա այս պարագայում վճարվող հատուցման գումարից ՀՀ հարկային օրենսգրքով սահմանված կարգով և չափով ենթակա է հաշվարկման և վճարման միայն եկամտային հարկ։
	Ընդունվել է
Նախագիծը Ֆինանսների նախարարության հետ համատեղ քննարկումների հիման վրա լրամշակվել է, որի արդյունքում Փաստահավաք հանձնաժողովի անդամի գործունեության համար ամսական վճարի չափ է սահմանվել 665.000 (վեց հարյուր վաթսունհինգ հազար) ՀՀ դրամը՝ ներառյալ ՀՀ օրենսդրությամբ սահմանված հարկերը: Նախատեսվել է Փաստահավաք հանձնաժողովի անդամի հատուցման տրամադրումն  իրականացնել Հայաստանի Հանրապետության պետական բյուջեից՝ «1033․ Աջակցություն հասարակական և այլ կազմակերպություններին» ծրագրի «11002․ Պետական կառավարման գործընթացներին քաղաքացիական հասարակության մասնակցության ապահովում» միջոցառման բյուջետային ծախսերի տնտեսագիտական դասակարգման «4235․ Կառավարչական ծառայություններ» հոդվածով՝ որպես գնում չհանդիսացող ծախս, ուղիղ վճարման եղանակով, Հանրային խորհրդի կողմից յուրաքանչյուր ամիս ներկայացված ցուցակի հիման վրա` առանց ծախսը հիմնավորող փաստաթղթերի:
[bookmark: _GoBack]

	7.Ֆինանսների նախարարություն
	25.08.2025

	
	N 01/11-4/18733-2025

	Ի պատասխան Ձեր սույն թվականի հուլիսի 31-ի N //34388-2025 գրության՝ Ֆինանսների նախարարությունն ուսումնասիրել է «Փաստահավաք հանձնաժողովի անդամին հատուցում վճարելու կարգը և չափը սահմանելու մասին» ՀՀ կառավարության որոշման նախագիծը (այսուհետ՝ Նախագիծ) և հայտնում է հետևյալը.
Նախագծի 2-րդ կետով փաստահավաք հանձնաժողովի անդամի գործունեության համար հատուցման ամսական չափը կազմում է 665.0 հազ.դրամ (ներառյալ հարկերը և պարտադիր այլ վճարները), որը տրամադրվում է ՀՀ պետական բյուջեից:
Նախագծի հիմնավորման 5-րդ կետի համաձայն՝ փաստահավաք հանձնաժողովի յոթ անդամների գծով Հայաստանի Հանրապետության պետական բյուջեում նախատեսվելու են ծախսեր՝ յուրաքանչյուր ամիս 4,655.0 հազ.դրամի չափով /665.000*7/:
Նման պայմաններում Նախագծի ընդունումը կհանգեցնի ՀՀ պետական բյուջեից լրացուցիչ միջոցների հատկացման անհրաժեշտության ինչպես 2025 թվականին, այնպես էլ 2026-2028 թվականների միջնաժամկետ հատվածում: Միաժամանակ առաջարկում ենք Նախագծի հիմնավորմամբ ներկայացնել պարզաբանումներ փաստահավաք հանձնաժողովի անդամի գործունեության համար հատուցման առաջարկվող չափի վերաբերյալ: Ընդ որում, նկատի ունենալով այն հանգամանքը, որ հարկաբյուջետային շրջանակը խիստ սահմանափակ է և հավելյալ ծախսերի իրականացման հնարավորություններ առկա չեն, առաջարկում ենք միաժամանակ ներկայացնել ոլորտի այլ ծրագրերի օպտիմալացման առաջարկություն, որոնց տնտեսումների հաշվին հնարավոր կլինի իրականացնել հավելյալ ծախսերի ֆինանսավորումը:
Ինչ վերաբերում է գրությամբ բարձրացված հարցադրումներին, ապա առաջարկում ենք.
- փաստահավաք հանձնաժողովի անդամի հատուցումն իրականացնել «1033. Աջակցություն հասարակական և այլ կազմակերպություններին» ծրագրի «11002. Պետական կառավարման գործընթացներին քաղաքացիական հասարակության մասնակցության ապահովում» միջոցառման շրջանակներում, որի նպատակն է Հանրային խորհրդի բնականոն գործունեության  ապահովումը, 
- հիմք ընդունելով ՀՀ ֆինանսների և էկոնոմիկայի նախարարի 09.01.2007թ. N 5-Ն հրամանը՝ փաստահավաք հանձնաժողովի անդամի հատուցումը տրամադրել բյուջետային դասակարգման 423500 Կառավարչական ծառայությունների «423591 Այլ փորձագիտական կառավարչական ծառայություններ» տնտեսագիտական դասակարգման հոդվածով:
	Ընդունվել է
Նախագիծը Ֆինանսների նախարարության հետ համատեղ քննարկումների հիման վրա լրամշակվել է, որի արդյունքում Փաստահավաք հանձնաժողովի անդամի գործունեության համար ամսական վճարի չափ է սահմանվել 665.000 (վեց հարյուր վաթսունհինգ հազար) ՀՀ դրամը՝ ներառյալ ՀՀ օրենսդրությամբ սահմանված հարկերը: Նախատեսվել է Փաստահավաք հանձնաժողովի անդամի հատուցման տրամադրումն  իրականացնել Հայաստանի Հանրապետության պետական բյուջեից՝ «1033․ Աջակցություն հասարակական և այլ կազմակերպություններին» ծրագրի «11002․ Պետական կառավարման գործընթացներին քաղաքացիական հասարակության մասնակցության ապահովում» միջոցառման բյուջետային ծախսերի տնտեսագիտական դասակարգման «4235․ Կառավարչական ծառայություններ» հոդվածով՝ որպես գնում չհանդիսացող ծախս, ուղիղ վճարման եղանակով, Հանրային խորհրդի կողմից յուրաքանչյուր ամիս ներկայացված ցուցակի հիման վրա` առանց ծախսը հիմնավորող փաստաթղթերի:

